
Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

MAKTABGACHA TA’LIM MUASSALARIDA 
AUTSORSING FAOLIYATINI 
MOLIYALASHTIRISHDA ILG‘OR XORIJIY 
TAJRIBALAR

Xamidov Anis Choriyevich
Toshkent Kimyo xalqaro universiteti mustaqil tadqiqotchisi

Annotatsiya. Ushbu tadqiqotda maktabgacha ta’lim muassasalarida autsorsing xizmatlarini moliyalashtirishning iqtisodiy 
mexanizmlari va ilg‘or xorijiy tajribalar tahlil qilingan. Tadqiqotda AQSH, Buyuk Britaniya, Janubiy Koreya, Kanada 
va Singapur tajribalari asosida autsorsingning samaradorligi, xizmatlar sifati va moliyalashtirish manbalari o‘rtasidagi 
bog‘liqlik ochib berilgan. Shuningdek, O‘zbekiston sharoitida autsorsing modelini takomillashtirishning nazariy va amaliy 
jihatlari ko‘rsatib o‘tilgan.

Kalit so‘zlar: maktabgacha ta’lim, autsorsing, moliyalashtirish mexanizmlari, xususiy sektor, davlat-xususiy sheriklik, 
xalqaro tajriba, xizmat sifati.
Abstract. This article examines the economic mechanisms of financing outsourcing services in preschool education 
institutions and analyzes advanced international practices. Using the experiences of the United States, the United 
Kingdom, South Korea, Canada, and Singapore, the study highlights the effectiveness of outsourcing, its impact on 
service quality, and the structure of financing sources. The paper also discusses theoretical and practical directions for 
improving the outsourcing model within the context of Uzbekistan.

Keywords: preschool education, outsourcing, financing mechanisms, private sector, public-private partnership, 
international experience, service quality.
Аннотация. В статье исследуются экономические механизмы финансирования аутсорсинговых услуг в 
дошкольных образовательных учреждениях и анализируется передовой зарубежный опыт. На основе практик 
США, Великобритании, Южной Кореи, Канады и Сингапура раскрывается эффективность аутсорсинга, его влияние 
на качество услуг и источники финансирования. Кроме того, рассматриваются теоретические и практические 
аспекты совершенствования модели аутсорсинга в условиях Узбекистана.

Ключевые слова: дошкольное образование, аутсорсинг, механизмы финансирования, частный сектор, 
государственно-частное партнёрство, международный опыт, качество услуг.

K I R I S H
So‘nggi yillarda ta’lim tizimining barcha bo‘g‘inlarida, jumladan, maktabgacha ta’lim muassasalarida 

boshqaruv va moliyaviy jarayonlarni modernizatsiya qilish masalasi jahon kun tartibining markazida turibdi. 
Maktabgacha ta’lim xizmatlari qamrovini oshirish, bolalarga ko‘rsatilayotgan pedagogik va parvarish sifatini 
yaxshilash, resurslardan samarali foydalanish talablari davlatlardan iqtisodiy jihatdan barqaror modeli 
shakllantirishni talab qilmoqda. Shu nuqtayi nazardan, autsorsing mexanizmlaridan foydalanish maktabgacha 
ta’lim muassasalarida xizmatlar sifatini oshirish va xarajatlarni optimallashtirishning eng maqbul vositalaridan 
biri sifatida qaralmoqda. Xalqaro amaliyotda ovqatlanish, xo‘jalik xizmatlari, IT-ta’minot, xavfsizlik, logistik 
xizmatlar, tibbiy xizmatlar va hatto ayrim pedagogik yo‘nalishlarda autsorsingdan foydalanish keng tarqalgan 
bo‘lib, ushbu yondashuv ta’lim muassasalarining asosiy vazifasi — bolalar rivoji va ta’lim sifatini oshirishga 
e’tiborni kuchaytirishga imkon yaratadi.

Ilg‘or xorijiy tajribalar shuni ko‘rsatadiki, autsorsing faoliyatining moliyalashtirish mexanizmlari to‘g‘ri yo‘lga 
qo‘yilganda, davlat xarajatlarining qisqarishi, xususiy sektorning jalb qilinishi, xizmatlar sifatining barqaror 
oshishi va maktabgacha ta’lim bozorida sog‘lom raqobatning yuzaga kelishi kuzatiladi. Masalan, AQSH, Buyuk 
Britaniya, Janubiy Koreya, Singapur, Kanada kabi davlatlarda davlat-xususiy sheriklik (PPP), voucher tizimi, 

grantlar, tender asosida xizmat ko‘rsatish, natijaga asoslangan moliyalashtirish (performance-based financing) 
keng qo‘llaniladi. Ushbu mexanizmlar nafaqat resurslardan tejab-tergab foydalanish, balki sifat monitoringini 
kuchaytirish, xizmatlarni diversifikatsiya qilish va ta’lim muassasalarining boshqaruv salohiyatini rivojlantirishga 
ham xizmat qiladi.

O‘zbekistonda ham maktabgacha ta’lim tizimini modernizatsiya qilish, qamrov darajasini oshirish va 
xizmatlar sifatini yaxshilash bo‘yicha tub islohotlar amalga oshirilmoqda. Jumladan, oziq-ovqat xaridlari, xo‘jalik-
ta’minot xizmatlari, axborot texnologiyalari, bog‘cha transporti kabi yo‘nalishlarda autsorsing xizmatlaridan 
foydalanish tajribasi bosqichma-bosqich kengaymoqda. Biroq, autsorsing faoliyatini moliyalashtirishning 
institutsional mexanizmlari, narx shakllanishi, xizmatlar sifati bo‘yicha mezonlar, monitoring tizimi hamon 
takomillashtirishni talab qiladi. Xorijiy tajribalarni tizimli tahlil qilish va ularni milliy sharoitga moslashtirish ushbu 
jarayonning samaradorligini oshirish uchun muhim ahamiyat kasb etadi.

Mazkur maqola maktabgacha ta’lim muassasalarida autsorsing faoliyatini moliyalashtirish bo‘yicha ilg‘or 
xorijiy tajribalarni o‘rganish, ularning afzalliklari va cheklovlarini tahlil qilish hamda O‘zbekiston sharoitida 
qo‘llash imkoniyatlarini aniqlashga bag‘ishlanadi. Shuningdek, maqolada autsorsing xizmatlarining iqtisodiy 
samaradorligi, moliyaviy barqarorlikni oshirishdagi o‘rni hamda autsorsingdan foydalanishning maktabgacha 
ta’lim sifati va boshqaruv tizimiga ta’siri ilmiy asosda yoritiladi.

M A V Z U G A  O I D  A D A B I Y O T L A R  S H A R H I
Maktabgacha ta’lim muassasalarida autsorsing xizmatlarini joriy etish va moliyalashtirish bo‘yicha ilmiy 

izlanishlar xalqaro adabiyotda keng yoritilgan bo‘lib, ta’lim tizimining barqarorligi, xizmatlar sifati va boshqaruv 
samaradorligini oshirish bilan bog‘liq masalalarni chuqur o‘rganadi. OECD tomonidan tayyorlangan “Financing 
and delivering early childhood education and childcare across levels of government” hisobotida maktabgacha 
ta’lim sektorida davlat, nodavlat va xususiy provayderlar o‘rtasidagi moliyalashtirish modeli markaziy o‘rinda 
turishi qayd etiladi. Hisobotda xususiy sektorni jalb qilish autsorsing orqali xarajatlarni optimallashtirish, 
resurslardan unumli foydalanish va xizmat sifati barqarorligini ta’minlashda muhim vosita sifatida baholangan. 
UNESCOning Osiyo-Tinch okeani mintaqasiga oid tahliliy ishlari ham maktabgacha ta’lim tizimida 
moliyalashtirish manbalarining diversifikatsiyasi, davlat-xususiy sheriklikning kengayishi va xizmat yetkazib 
beruvchilar bozorida raqobat shakllanishi orqali samaradorlik sezilarli darajada oshishini ta’kidlaydi.

Ta’lim tashkilotlarida autsorsingning real samaradorligi bo‘yicha muhim ilmiy dalillar Mauricio Romero 
tomonidan olib borilgan tadqiqot orqali yoritilgan. Liberiya maktablarida o‘tkazilgan eksperimental izlanishlar 
xususiy provayderlar tomonidan autsorsing asosida xizmat ko‘rsatish natijasida ayrim yutuqlarga erishilganini 
ko‘rsatadi. Jumladan, pedagogik jarayonni tashkil etishdagi intizom mustahkamlangan, o‘qituvchilarning 
qatnashuvi oshgan va natijalar ba’zi yo‘nalishlarda yaxshilangan. Biroq tadqiqot shuningdek, autsorsingning 
moliyaviy jihatdan kutilganidek tejamkorlik yaratmaganini, monitoring mexanizmlari yetarli bo‘lmaganda 
sifatning pasayishi ehtimoli paydo bo‘lishini ko‘rsatadi. Bu holat maktabgacha ta’lim tizimida autsorsingni 
moliyalashtirishda qat’iy nazorat, shartnoma shaffofligi va natijaga asoslangan moliyaviy mexanizmlarni joriy 
etish zarurligini isbotlaydi.

Xalqaro ta’lim tizimlarida autsorsingning institutsional ta’siri bo‘yicha Tae-Hee Choi tomonidan olib 
borilgan komparativ tadqiqotlar Janubiy Koreya, Buyuk Britaniya va Gonkong tajribalarini o‘rganadi. 
Tadqiqotda autsorsingning samaradorlikni oshirishi bilan birga, ta’lim muassasalarining pedagogik missiyasi, 
o‘qituvchilarning kasbiy maqomi va maktabning ijtimoiy vazifalariga ta’sir qilish risklari ham mavjudligi qayd 
etiladi. Bu yondashuv maktabgacha ta’limdagi autsorsing jarayonida moliyaviy manfaat bilan birga ijtimoiy 
vazifalarni saqlab qolish mexanizmlarini yaratish zarurligini ko‘rsatadi.

Rossiya va MDH hududidagi ilmiy izlanishlarda autsorsing xizmatlarining sifatini baholashning amaliy 
jihatlari o‘rganilgan. Ergasheva N.R. tomonidan maktabgacha ta’lim tashkilotlarida autsorsing xizmatlari sifatini 
tahlil qilishga bag‘ishlangan tadqiqotda xizmatlar samaradorligini baholash modeli ishlab chiqilgan bo‘lib, unda 
provayderlar faoliyatini monitoring qilish, sifat ko‘rsatkichlarini aniqlash va amaliy baholash mezonlarini belgilash 
bo‘yicha ilmiy asoslar taklif etilgan. Mazkur yondashuv autsorsing xizmatlarining moliyaviy barqarorligini 
ta’minlashda ham, xizmatlarning sifatini nazorat qilishda ham muhim ahamiyatga ega.

Mavjud adabiyotlar umumlashgan holda shuni ko‘rsatadiki, maktabgacha ta’lim sohasida autsorsingni 
moliyalashtirish xalqaro tajribada samaradorlik, sifat va tejamkorlikni oshirishga xizmat qilsa-da, uning 
muvaffaqiyati institutsional shaffoflik, monitoring mexanizmlarining kuchliligi va milliy sharoitga moslashtirilgan 
kontraktlar tizimi bilan bevosita bog‘liqdir. Har bir davlatning iqtisodiy imkoniyatlari, xususiy sektor salohiyati, 
ota-ona to‘lovlari tizimi va mahalliy boshqaruv infratuzilmasi autsorsing modellarining amaliy natijalarini farqlab 
turadi. Shu bois, ilg‘or xorijiy tajribalarni o‘rganish O‘zbekiston maktabgacha ta’lim tizimida autsorsingni 
moliyalashtirish mexanizmlarini takomillashtirish uchun muhim ilmiy asos bo‘lib xizmat qiladi.

T A D Q I Q O T  M E T O D O L O G I YA S I
Tadqiqot metodologiyasi maktabgacha ta’lim muassasalarida autsorsing faoliyatini moliyalashtirish bo‘yicha 

ilg‘or xorijiy tajribalarni o‘rganishda ochiq manbalar, xalqaro tashkilotlar hisobotlari va ilmiy maqolalardan 
olingan ma’lumotlarni yig‘ish, ularni taqqoslash va kontent-tahlil usulida qayta ishlashga asoslanadi. Tahlil 
jarayonida moliyalashtirish mexanizmlarining afzalliklari, cheklovlari va qo‘llanish imkoniyatlari solishtirma tahlil 
orqali baholanadi.

T A H L I L  V A  N A T I J A L A R
Maktabgacha ta’lim muassasalarida autsorsing xizmatlaridan foydalanish global miqyosda ta’lim 

tizimining moliyaviy barqarorligi va boshqaruv samaradorligini oshirishning eng muhim yo‘nalishlaridan biri 
sifatida qaralmoqda. Autsorsing mexanizmi orqali muassasalar o‘zining asosiy vazifasi bo‘lgan pedagogik 
jarayonni takomillashtirishga ko‘proq e’tibor qaratishga erishadi, xizmat ko‘rsatishning yordamchi, texnik 
yoki ixtisoslashgan yo‘nalishlari esa tashqi provayderlar tomonidan bajariladi. Ilg‘or xorijiy tajribalarni tahlil 
qilish shuni ko‘rsatadiki, autsorsingning to‘g‘ri tashkil etilishi maktabgacha ta’lim tizimida nafaqat xarajatlarni 
optimallashtirish, balki sifat standartlarini barqarorlashtirish, innovatsion yondashuvlarni joriy etish va 
resurslardan oqilona foydalanishni ta’minlaydi (1-jadval).

1-jadval. Ilg‘or xorijiy davlatlarda maktabgacha ta’limda autsorsingni moliyalashtirish mexanizmlarining 
taqqoslanishi

Davlat Moliyalashtirish 
manbalari

Qo‘llaniladigan 
autsorsing 

yo‘nalishlari
Afzalliklari Cheklovlari

AQSH Mahalliy byudjet, grantlar, 
ota-ona to‘lovlari

Ovqatlanish, transport, 
texnik xizmat, 
xavfsizlik, IT

Raqobat orqali sifat 
oshishi, xarajatlar 
kamayishi

Provayderlar sifati 
shtatlar bo‘yicha 
farqlanishi

Buyuk 
Britaniya

Davlat-xususiy sheriklik 
(PPP), uzoq muddatli 
kontraktlar

Infratuzilma, texnik 
xizmat, boshqaruv

Yangi texnologiyalarni 
tez joriy etish, 
infratuzilmaning 
barqaror ishlashi

Boshqaruvning 
murakkabligi, monitoring 
xarajatlari yuqoriligi

Janubiy 
Koreya

Markaziy byudjet, 
texnologik grantlar

Raqamli ta’lim, 
IT-platformalar, 
multimedia xizmatlar

Innovatsion ta’lim 
muhitining kuchayishi

Xususiy sektor 
ta’sirining ortishi 
natijasida pedagogik 
missiyaning zaiflashish 
xavfi

Kanada
Davlat byudjeti, mahalliy 
grantlar, kontrakt 
asosidagi moliyalashtirish

Sog‘liqni saqlash 
xizmatlari, oziq-ovqat, 
texnik xizmat

Narx samaradorligini 
aniq moliyaviy 
modellarda baholash

Xizmat narxlarining 
hududlar bo‘yicha 
farqlanishi

Singapur Davlat moliyalashtiruvi, 
xususiy sektor ishtiroki

Xavfsizlik, oziq-ovqat, 
psixologik xizmatlar

Provayderlar 
sertifikatlash tizimi bilan 
sifat kafolatlanadi

Jarayonni yuqori 
nazorat qilish talab 
etiladi

Jahon tajribasida autsorsing, avvalo, maktabgacha ta’lim muassasalarining tashkiliy va moliyaviy 
yukini yengillashtirishga qaratilgan. Masalan, AQSHda maktabgacha ta’lim sektori bozor mexanizmlari bilan 
birgalikda faoliyat yuritadi. Federal, shtat va mahalliy darajadagi moliyalashtirish avtonom ravishda amalga 
oshirilgan bo‘lsa-da, xizmatlar yetkazib berishda autsorsing asosiy vositalardan biri sanaladi. Transport, 
ovqatlanish, sanitariya-gigiyena, xavfsizlik, texnik xizmat, pedagogik qo‘shimcha dasturlar kabi yo‘nalishlarda 
xususiy provayderlar keng jalb qilingan. Bu jarayon nafaqat xarajatlarni qisqartiradi, balki provayderlar o‘rtasida 
raqobatni yaratish orqali xizmatlar sifatini oshiradi. Shu bilan birga, har bir shtat autsorsing xizmatlari uchun 
me’yoriy standartlar, monitoring tartibi va kontraktlar tizimiga oid aniq talablarga ega bo‘lib, bu moliyalashtirish 
mexanizmlarining barqaror ishlashini ta’minlaydi.

Buyuk Britaniyada autsorsing faoliyati ko‘proq davlat-xususiy sheriklik (PPP) modeli asosida 
moliyalashtiriladi. Bu modelda xususiy sektor infratuzilma barpo etish, xizmatlar ko‘rsatish, texnologik 
ta’minot va menejment ishlari uchun javobgar bo‘ladi, davlat esa sifat nazorati, ta’lim standartlari va moliyaviy 
rag‘batlantirish mexanizmlarini boshqaradi. Bunday yondashuv maktabgacha ta’lim muassasalarida zamonaviy 
infratuzilma, yuqori texnologik xizmatlar va innovatsion ta’lim uslublarini joriy etishga sabab bo‘lgan. Muhimi, 
Buyuk Britaniyada autsorsing tizimida har bir xizmat bo‘yicha “xizmat ko‘rsatish darajalari” (Service Level 

Agreements) batafsil belgilanadi. Bu esa provayderning mas’uliyati, majburiyati va xizmat sifati bo‘yicha aniq 
mezonlar yaratilishini ta’minlaydi.

Janubiy Koreya tajribasida autsorsing ko‘proq ta’lim jarayonida texnologiyalardan foydalanish, raqamli 
ta’lim resurslarini yaratish va multimedia xizmatlari bilan bog‘liq. Maktabgacha ta’lim muassasalari, xususan, 
IT-infratuzilmani rivojlantirish, ta’lim platformalari yaratish, monitoring tizimlarini shakllantirishda xususiy 
texnologik kompaniyalardan faol foydalanadi. Bu nafaqat ta’lim jarayonining sifatini oshiradi, balki muassasa 
uchun qo‘shimcha xarajatlarni kamaytiradi. Koreya tajribasining o‘ziga xos jihati shundaki, autsorsing jarayoni 
davlat tomonidan strategik nazorat ostida bo‘lib, xususiy sektor bilan tuziladigan kontraktlarda natijaga 
asoslangan moliyalashtirish modeli keng qo‘llanadi. Xizmatlar sifati ko‘rsatkichlar bo‘yicha baholanadi, 
bajarilmagan bandlar yoki sifatsiz xizmatlar uchun jarimalar qo‘llaniladi.

Singapur va Kanada tajribasi maktabgacha ta’limda autsorsingning institutsional modeli qay darajada 
samarali bo‘lishi mumkinligini ko‘rsatadi. Ushbu davlatlarda davlat tomonidan qo‘llab-quvvatlanadigan 
maktabgacha ta’lim muassasalarida ham xususiy provayderlar orqali ko‘plab xizmatlar taqdim etiladi. Ayniqsa, 
oziq-ovqat xavfsizligi, sog‘liqni saqlash, xavfsizlik, psixologik xizmatlar, ta’mirlash va texnik qo‘llab-quvvatlash 
yo‘nalishlarida autsorsingning samarali natijalari ko‘plab tadqiqotlarda qayd etilgan. Singapurda provayderlar 
sertifikatlash jarayonidan o‘tadi, bu ularning malakasini kafolatlaydi. Kanada esa autsorsing xizmatlarining narx 
samaradorligini alohida iqtisodiy modellar orqali baholaydi. Bu model ta’lim muassasalarining o‘z xarajatlarini 
aniq rejalashtirishiga yordam beradi.

Xalqaro tashkilotlar — OECD, UNESCO va Jahon banki tomonidan taqdim etilgan tahliliy hisobotlar 
ham autsorsingni moliyalashtirishda bir necha umumiy tamoyillarni aniqlaydi. Ularga ko‘ra, autsorsingning 
muvaffaqiyati moliyalashtirish manbalari diversifikatsiyasi, provayderlarni tanlashda adolatli va shaffof tender 
jarayonlari, xizmat sifatini doimiy monitoring qilish, kontraktlarda aniq mezonlar belgilanishi, natijaga asoslangan 
moliyalashtirish modeli va jamiyat ishtirokini kuchaytirish bilan bevosita bog‘liq. Bu tamoyillar maktabgacha 
ta’lim muassasalarida barqaror autsorsing tizimini yaratishning asosiy shartlari sifatida baholanadi.

Autsorsingning iqtisodiy samaradorligi masalasida ham qator ilmiy izlanishlar mavjud. Bir qator tadqiqotlarda 
autsorsing xizmatlarining narx tejamkorligi, xususiy sektorning innovatsion yondashuvi, xizmatlarni tezkor 
tashkil qilish imkoniyati va resurslardan samarali foydalanish afzallik sifatida ko‘rsatadi. Shu bilan birga, ayrim 
tajribalarda autsorsingning nazoratsiz joriy etilishi sifatning pasayishiga, narxlarning asossiz oshishiga yoki 
pedagogik missiyaning ikkinchi planga tushishiga olib kelgan holatlar ham qayd etilgan. Bu esa autsorsingni 
joriy etishda institutsional risklarni inobatga olish zarurligini ko‘rsatadi. Xususan, autsorsing faoliyati faqat 
iqtisodiy manfaatni emas, balki maktabgacha ta’limning ijtimoiy vazifalarini ham to‘liq qo‘llab-quvvatlashi kerak.

Autsorsingning muvaffaqiyati provayderlar tanlovi bilan ham bog‘liq. Xizmat ko‘rsatish jarayonida mos 
provayderni aniqlash uchun davlatlar odatda ko‘p bosqichli tender tizimidan foydalanadi. Tenderning shaffofligi, 
mezonlarning aniq belgilanishi, xizmat sifatini baholash tartibi, provayderning tajribasi va moliyaviy imkoniyatlari 
autsorsing samaradorligini belgilovchi asosiy omillar sanaladi. Ayrim davlatlar tender jarayonida ijtimoiy 
mas’uliyat mezonlarini ham qo‘shadi, bu esa bolalar xavfsizligi va parvarishi kabi eng muhim yo‘nalishlarda 
sifat standartlarini mustahkamlaydi.

Maktabgacha ta’lim muassasalarida autsorsing xizmatlarining moliyalashtirilishi masalasi turli davlatlarda 
turlicha hal qilingan. AQSHda moliyalashtirish asosan mahalliy byudjetlar, grantlar va ota-onalar to‘lovlari 
orqali amalga oshiriladi. Buyuk Britaniyada esa davlat-xususiy sheriklik orqali barpo etilgan infratuzilmalar 
va xizmatlar bo‘yicha uzoq muddatli kontraktlar asosiy manba sanaladi. Janubiy Koreyada raqamli ta’lim 
xizmatlari autsorsing orqali moliyalashtiriladi, bunda davlat faqat nazorat va me’yoriy tartibni belgilaydi. Kanada 
esa xizmatlar narxini moliyaviy modellar yordamida baholaydi, bu esa autsorsingning iqtisodiy samaradorligini 
aniqlashda aniq mezonlar yaratadi.

O‘zbekiston uchun ushbu tajribalarning dolzarbligi juda yuqori. Mamlakatda maktabgacha ta’lim 
muassasalarida autsorsing xizmatlari bosqichma-bosqich kengayib bormoqda. Xususan, oziq-ovqat, xo‘jalik-
ta’minot, axborot texnologiyalari, tozalash xizmatlari va transport xizmatlari bo‘yicha autsorsing faoliyatining 
joriy etilishi bu tizimning samaradorligini oshirish imkonini bermoqda. Biroq milliy sharoitda autsorsingning 
moliyalashtirish mexanizmlari to‘liq shakllanmagan. Xizmat narxlarini belgilash bo‘yicha yagona metodika 
yo‘qligi, provayderlar faoliyatini baholash mezonlarining zaifligi, monitoring tizimining takomillashmaganligi, 
kontraktlar bo‘yicha mas’uliyatning aniq belgilab qo‘yilmaganligi kabi muammolar mavjud.

Shu bois, ilg‘or xorijiy tajribalarni tahlil qilish O‘zbekiston maktabgacha ta’lim tizimi uchun autsorsingning 
optimal modelini ishlab chiqish uchun muhim ahamiyat kasb etadi. Xalqaro tajribalar shuni ko‘rsatadiki, 
autsorsingning muvaffaqiyatli ishlashi uchun birinchi navbatda shaffof moliyalashtirish tizimi, adolatli tender 
jarayoni, natijaga asoslangan monitoring, sifat ko‘rsatkichlari va kontrakt standartlari tizimi zarur. Bularning 
barchasi maktabgacha ta’lim muassasalarida autsorsing xizmatlarining barqaror, sifatli va iqtisodiy samarali 
faoliyat yuritishini ta’minlaydi.

Xalqaro tajribalarni tahlil qilish maktabgacha ta’lim muassasalarida autsorsing faoliyatini moliyalashtirish 

samaradorligini oshirish bevosita shaffof boshqaruv, raqobatga asoslangan provayder tanlovi, aniq sifat 
mezonlari va natijaga yo‘naltirilgan monitoring mexanizmlarining joriy etilishiga bog‘liqligini ko‘rsatadi. 
Autsorsingning iqtisodiy va tashkiliy afzalliklari to‘g‘ri tashkil etilganda, maktabgacha ta’lim muassasalarining 
resurslardan foydalanish samaradorligi oshadi, sifat ko‘rsatkichlari yaxshilanadi va ta’lim jarayonining 
o‘zagi bo‘lgan pedagogik faoliyat yanada mustahkamlanadi. Biroq moliyalashtirish tartiblarining yetarli 
takomillashmaganligi, xizmatlar baholanishining yagona standartlar asosida olib borilmasligi va monitoring 
tizimlarining sustligi autsorsingning to‘laqonli natija berishiga to‘sqinlik qilishi mumkin.

Sohani rivojlantirish uchun autsorsing xizmatlarining narx va sifat mezonlarini standartlashtiruvchi 
yagona metodika yaratish, tenderlarda raqobatni kuchaytiruvchi shaffof mexanizmlarni yo‘lga qo‘yish, xizmat 
ko‘rsatish jarayonini real va raqamli indikatorlar orqali kuzatuvchi monitoring tizimini institutsionallashtirish, 
provayderlar bilan tuziladigan kontraktlarda natijaga asoslangan moliyalashtirish tamoyillarini mustahkamlash 
zarur. Autsorsing faoliyatini joriy etishda mahalliy sharoitga moslashgan, xalqaro talablar bilan uyg‘un metodik 
yondashuvlar ishlab chiqilishi va xususiy sektor bilan hamkorlikning aniq me’yoriy asoslari belgilanishi 
maktabgacha ta’lim sifatini oshirishga xizmat qiladi.

